
                                                      РЕПУБЛИКА  МАКЕДОНИЈА

                                         ВЛАДА НА РЕПУБЛИКА МАКЕДОНИЈА 
                                                  МИНИСТЕРСТВО ЗА КУЛТУРА
ПРЕДЛОГ НА ЗАКОН

ЗА ДОПОЛНУВАЊЕ НА ЗАКОНОТ ЗА 
ЗАШТИТА НА КУЛТУРНОТО НАСЛЕДСТВО
Скопје, јуни 2013 година

В О В Е Д

I  ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за заштита на културното наследство („Службен весник на Република Македонија“ бр.20/04, 115/07,  18/11, 148/11 и 23/13)  се утврдуваат видовите, категориите, идентификацијата, начините на ставање под заштита и другите инструменти на заштита на културното наследство, режимот на заштита и користењето на културното наследство, правата и должностите на имателите и ограничувањата на правото на сопственост на културното наследство во јавен интерес, организацијата, координацијата и надзорот, стручните звања и други прашања што се од значење за единството и функционирањето на системот за заштита на културното наследство во Република Македонија.

Владата на Република Македонија на Сто четириесетата седница одржана на 11.6.2013 година донесе Заклучок со кој го задолжи Министерството за култура во соработка со Министерството за правда, Управата за имотно-правни работи, Државното правобранителство на Република Македонија и Секретаријатот за законодавство, за третата наредна седница на Владата да подготви измени на Законот за заштита на културното наследство, во кој ќе определи законски основ за стекнување на право на сопственост на имот прогласен за културно наследство. 

Со цел за реализација на Заклучокот на Владата на Република Македонија и утврдување на случаите под кои Република Македонија може да се стекне со движно и недвижно културно наследство прогласено за културно наследство по пат на тестаментално наследување, потребно е да се направат дополнувања во делот на одредбите со кои се регулира правото на сопственост на културното наследство.
II    ЦЕЛИ, НАЧЕЛА И ОСНОВНИ РЕШЕНИЈА 

Целта на предложениот Закон е пропишување нормативни основи во Законот за заштита на културното наследство со кои ќе се уреди стекнувањето право на сопственост на културно наследство, во случај кога Република Македонија се стекнува со сопственост на движно и недвижно културно наследство по пат на тестаментално наследување и тоа во случаи кога стекнувањето на сопственоста е условено со исполнување на одредени услови од страна на Република Македонија, кои се содржани во тестаментот.
III   ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одредбите од Предлогот  на законот не имплицираат финансиски последици врз Буџетот на Република Македонија и другите јавни финансиски средства.

IV ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на законот не е потребно обезбедување на посебни финансиски средства, ниту предложените измени  од законот повлекуваат материјални обврски за одделни субјекти.

V  ПРЕГЛЕД НА ЗАКОНИ КОИ ТРЕБА ДА СЕ ИЗМЕНАТ СО ДОНЕСУВАЊЕТО НА ЗАКОНОТ И ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ 


Од донесувањето на предложениот закон не произлегуваат обврски за измена на друг закон и донесување на други прописи.

ПРЕДЛОГ  НА ЗАКОН ЗА ДОПОЛНУВАЊЕ 
НА  ЗАКОНОТ ЗАШТИТА НА КУЛТУРНОТО НАСЛЕДСТВО
Член 1
Во  Законот за заштита на културното наследство („Службен весник на Република Македонија“ бр.20/04, 115/07,  18/11, 148/11 и 23/13),  во членот 10 по ставот (4) се додаваат три нови става (5), (6) и (7) кои гласат:

„(5) Република Македонија може да стекне право на сопственост на движно и недвижно културно наследство по пат на наследување.

(6) Доколку во актот за наследување на движно и недвижно културно наследство е содржан услов за да Република Македонија се стекне со право на сопственост на движно и недвижно културно наследство, Владата на Република Македонија на предлог на Министерството за култура и Министерството за финансии, донесува одлука за прифаќање односно неприфаќање на условот од актот за наследување, во зависност од значењето и вредноста на движното и недвижното културно наследство што е предмет на наследување и вредноста на условот од актот за наследување.
(7) Проценка на значењето и вредноста на движното и недвижното културно наследство врши Управата за заштита на културното наследство, а на вредноста на условот од актот за наследување врши Бирото за судски вештачења. “
Член 2
Овој закон влегува во сила осмиот ден од денот на објавувањето во „Службен весник на Република Македонија”.

ОБРАЗЛОЖЕНИЕ НА ПРЕДЛОГОТ

I ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОН

Со членот 10 од Законот за заштита на културното наследство („Службен весник на Република Македонија“ бр.20/04, 115/07,  18/11, 148/11 и 23/13), се уредува правото на сопственост на културното наследство при што предмет на право на сопственост може да биде движно и недвижно културно наследство.

Во Законот за заштита на културното наследство нема правна основа Република Македонија да се стекне со право на сопстеност на прогласено движно и недвижно културно наследство во случај кога по пат на тестамент или друг акт за наследување и се остава во сопственост одредено културно добро кога тоа е дадено под услов за претходно исполнување на  одредени барања-услови на завештателот. Постојната законска регулатива не предвидела ваква можност и кој да решава во врска со исполнувањето на условот од актот за наследување, па затоа е потребно односно се предлага дополнување на членот 10 од Законот за заштита на културното наследство. 
Со предложеното дополнувањето со нови два става на членот 10  од Законот, се утврдува дека за исполнување на условите од актот за наследување ќе решава Владата на Република Македонија со одлука, а на предлог на надлежното Министерството за култура и Министерството за финансии. Со овој предлог се овозможува Република Македонија во иднина да се стекне со сопстеност на прогласено движно и недвижно културно наследство по пат на тестаментално наследување и во случаи кога тоа стекнување на сопстеност е условено со исполнување на одредени услови од страна на Република Македонија. 
II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложените одредби се меѓусебно поврзани со решенијата утврдени во Законот за заштита на културното наследство и во Законот за сопственост и други стварни права.
III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените решенија се утврдуваат законски основи под кои Република Македонија може да  стекне право на сопственост на имот прогласен за движно и недвижно културно наследство под одредени услови дадени од  акт за наследување.
Извод на одредби од Законот за заштита на културното 
наследство кои се менуваат:

„Право на сопственост на културно наследство

Член 10

(1) Предмет на правото на сопственост може да биде недвижно и движно културно наследство.

(2) Културното наследство од ставот (1) на овој член може да биде во сопственост на Република Македонија (државна сопственост), на  единиците на локалната самоуправа и на други правни лица и физички лица.

(3) Културно наследство и добро за кое основано се претпоставува дека претставува културно наследство што ќе се најде во земја или вода, без оглед дали е извадено, се смета дека е во државна сопственост. Во други случаи, во поглед на правото на сопственост се применуваат прописите за стекнување на сопственост на најдени ствари.

(4) Културно наследство во државна сопственост се смета и: 

1. Движно културно наследство чиј сопственик на несомнен начин ќе изрази волја дека не сака повеќе да го држи, односно дека го напушта;

2. Недвижно културно наследство, за кое правото на сопственост ќе биде избришано врз основа на изјава за откажување од сопственост дадена од сопственикот во форма на исправа погодна за упис на правото во јавната книга за запишување на правата на недвижностите, при што правото на сопственост на Републиката ќе биде запишано врз основа на таквата изјава, по извршеното бришење на правото на дотогашниот сопственик и

3. Културно наследство чиј сопственик не е познат, во рок од десет години доколку се работи за недвижно добро, односно во рок од три години, доколку се работи за движно добро, сметано од денот на донесувањето на решението за определување старател на таквото добро.“

